
STAÐA EES-SAMNINGSINS
Brussels, 10. júlí, 2001
I.
BAKSVIÐ OG SAMANTEKT FYRIR STJÓRNENDUR

Í vinnuskjali þessu er fjallað um mikilvæg málefni sem varða virkni EES- samningsins. Leitast er við að skýra nokkur mikilvægustu atriði samningsins sem áhrif hafa á samstarfið milli þeirra EFTA/EES-ríkjannaannars vegar og Evrópusambandsins hins vegar, einkum í ljósi breytinga sem gerðar hafa verið á stofnsamningum Evrópusambandsins, stækkunar sambandsins og fækkunar ríkja í EFTA/EES-stoðinni síðan EES-samningurinn gekk í gildi, svo og vegna þróunar "ferlisstýrðrar samvinnu" innan Evrópusambandsins. Vinnuskjalið byggir á viðræðum milli háttsettra embættismanna sem áttu sér stað hinn 18. maí 2001 að frumkvæði utanríkisráðherra Íslands og Noregs (í viðauka er að finna lista yfir þátttakendur). 

EES-samningurinn hefur gefið góða raun og staðist þær væntingar sem til hans voru gerðar. Með samningnum fá EFTA/EES-ríkin lagaumhverfi sem veitir þeim aðgang að innri markaði Evrópusambandsins. Í stórum dráttum ríkir lagaleg einsleitni þrátt fyrir nokkra uppsöfnun verkefna í upptöku EB-löggjafar af hálfu EFTA/EES-ríkjanna.  Þróun mála innan EB síðan EES-samningurinn var samþykktur hefur haft nokkur áhrif á samstarfið innan EES og varpað skýrara ljósi á ýmsar takmarkanir samningsins, t.d. þær sem lúta að ákvarðanatökuferlinu og takmörkuðum pólitískum samskiptum við ESB. Til að lagfæra þetta ástand, ættu EFTA/EES ríkin að kanna hvort þau tækifæri sem EES samningurinn kveður á um séu nýtt til fulls. Í fyrsta lagi ætti að nýta betur þau tækifæri sem fyrir eru til þess að greiða fyrir þátttöku í ákvarðanatökuferli ESB. Í þessu sambandi ætti að blása lífi í umræður um Evrópumál, bæði innan EFTA-stoðarinnar og við Evrópusambandið.  Í öðru lagi verður að hraðainnleiðingu  EES-löggjafarinnar (sbr. frammistöðumat ESA – ESA Scoreboard). Loks mætti kanna möguleika á því að ráðast í tæknilega uppfærslu samningsins, þar sem tekið væri mið af þeim miklu breytingum sem orðið hafa innan Evrópusambandsins.  Settar eru fram raunæfar tillögur um hvernig megi gera umbætur á hverju sviði. 
II.
TAKMARKANIR SAMNINGSINS
1.
Evrópusambandið hefur breyst verulega síðan viðræður um EES samninginn hófust. Rómarsáttmálinn, sem viðræðuferlið varðandi EES-samninginn byggði á, hefur verið uppfærður þrisvar, og inn í hann hefur verið bætt málefnum sem snúa beint að innri markaðinum, svo sem félagsmálastefnu, umhverfis- og atvinnumálalöggjöf, dómsmálum, innanríkismálum
 o.fl.  Ef litið er til stofnana Evrópusambandsins, hafa ýmis nýmæli orðið, t.a.m. með verulega auknu löggjafarvaldi til Evrópuþingsins og með því að færa samráð aðila á vinnumarkaði inn í stofnanir sambandsins.  Þótt EES-samningnum hafi ekki verið breytt, snertir löggjöf sem á rætur sínar í þessu nýja umhverfi oft Evrópska efnahagssvæðið og verður hluti af EES-samningnum. 

2.
Ennfremur hefur ráðið, auk löggjafarstarfa, tekið mun virkari þátt í því að móta stefnu sem tengist innri markaðinum. Lissabon-ferlið er ljóst dæmi um þessa nýju þróun mála. Þessu átaki Evrópusambandsins var hleypt af stokkunum í mars 2000 af leiðtogaráði Evrópusambandsins og því er að mestum hluta stýrt og fylgt eftir af ráðinu sjálfu.  Það víkur einnig frá hefðbundnu löggjafarstarfi með því að beinast að "mjúkri löggjöf" svo sem jafningjarýni, afkastaprófunum og samræmingu. EFTA/EES-ríkin  hafa enga formlega aðkomu að þessum nýju ferlum. Engu að síður er líklegt að meira eigi eftir að bera á slíkum nýmælum á komandi árum. Þessi þróun mála leiðir af sér ný og krefjandi verkefni fyrir EFTA/EES-ríkin, þar sem hún hefur bein áhrif á það hvernig efnahagslegar og pólitískar ákvarðanir um innri markaðinn verða teknar. Þar með mun hún hafa áhrif á samkeppnishæfi EFTA/EES-ríkjanna í samanburði við önnur ríki innri markaðarins. Aukin áhersla á þátt milliríkjastofnana hefur í för með sér að framkvæmdastjórnin veikist, en hún er megintengiliður EFTA/EES-ríkjanna við stjórnkerfi Evrópusambandsins. Þetta getur einnig haft neikvæð áhrif á einsleitni innan Evrópska efnahagssvæðisins, og við því verður að bregðast. 

3.
Breytingarnar á stofnsamningum Evrópusambandsins hafa einnig áhrif á reglur innri markaðarins. Þegar vafi leikur á því hvort reglur sem sett eru innan Evrópusambandsins varði Evrópska efnahagssvæðið, getur skortur á lagalegum forsendum komið í veg fyrir upptöku þeirra í rétt EFTA/EES ríkjanna, jafnvel þótt slík upptaka kunni að vera æskileg frá pólitísku sjónarmiði. Sem dæmi um þetta má nefna gerðir gegn mismunun (“anti-discrimination package”) og tilskipun um greiðsludrátt í  viðskiptum (“Directive on late payment”). Gagnlegt gæti verið að kanna leiðir til þess að takast á við þennan vanda og með því sýna áhuga á að uppfæra samninginn.
4.
Um afleiðingar þess að færa út samákvörðunarvald (co-decision) Evrópuþingsins yfir á ný svið er fjallað undir sérstökum lið. 

III.
FRAMMISTAÐA
5.
Ef litið er til hins endanlega markmiðs EES-samningsins, að koma á sameiginlegum markaði með einsleitu lagaumhverfi, gefur EES samningurinn ágæta raun. Fyrirtæki og þátttakendur í efnahagslífi EFTA/EES-ríkjanna hafa jafnan aðgang að mörkuðum Evrópusambandsins, og löggjöf er beitt af jafnræði á svæðinu öllu. Þrjátíu og sex áætlanir Evrópusambandsins hafa til þessa verið felldar inn í samninginn. Lagabálkurinn um sjúkdómavarnir í dýrum (“veterinary package”) hefur verið endurskoðaður og útvíkkaður og náðst hefur samstarf eða þátttaka í flestum stofnunum ESB í þeim efnum. Þrátt fyrir brotthvarf Austurríkis, Finnlands og Svíþjóðar, hefur tekist að viðhalda samningnum og hann hefur gefið góða raun. Samningurinn stendur einnig á traustum pólitískum grunni, þar sem aðilar hafa lýst yfir skuldbindingu varðandi áframhaldandi tilvist hans. Þótt upp hafi komið vandamál varðandi tilteknar gerðir, hafa slík vandamál hingað til verið leyst án þess að grípa til þess úrræðis að standa í vegi fyrir upptöku tilskipana og ráðast síðan í viðeigandi aðgerðir til þess að koma á jafnvægi að nýju. EES samningurinn hefur augljóslega haft í för með sér að löggjöf EFTA/EES ríkjanna varðandi innri markaðinn hefur verið bætt og færð til nútímalegra horfs. 

6.
EES hefur hins vegar verið þjakað af "tanntökuverkjum" sem sumir hverjir hrjá  EFTA ríkin enn. Þessi vandamál hafa í flestum tilvikum tengst verklag svo sem vandræði á Íslandi við að ljúka stjórnskipulegum ferlum, tafir við þýðingu EB-gerða á íslensku og norsku, slitrótta upptöku reglna um heilbrigði dýra, svo og ýmislegt varðandi sérstöðu Liechtenstein, sem gjarnan tengist tollabandalagi Liechtensteins og Sviss. Flest slík vandamál hafa verið leyst. Engu að síður er tilhneiging til þess að EB-gerðir hlaðist upp EFTA megin. Það tekur of langan tíma að taka viðeigandi lög og reglur Evrópusambandsins upp í EES samninginn og upptakan heldur ekki í við útkomu nýrra gerða sem varða Evrópska efnahagssvæðið. Við þessari þróun hefur verið brugðist nokkrum sinnum, með endurskoðun verklagsreglna innan EFTA og með verkefni sem nú stendur yfir og miðar að því að einfalda hvernig EB-gerðum um heilbrigði dýra er veitt gildi innan EES. Þessu verki  þarf að halda áfram. Loks eiga EFTA ríkin innan EES það til að grípa til tvíhliða samskipta við ESB þegar um er að ræða málefni sem eru sérstaklega viðkvæm og varða þjóðarhagsmuni. Slíkt kann að vera réttlætanlegt, en engu að síður er mikilvægt að tryggja fullkomið gegnsæi gagnvart aðalskrifstofu EFTA og samstarfsaðilum innan EFTA, þar sem lausnir ættu að lokum að vera í EES-samhengi.
-
Kerfisbundin atriði
7.
Segja má að kerfisbundin vandamál skiptist í þrjá flokka. Um er að ræða hin ýmsu stig ákvarðanatökuferlisins innan ESB, lagatúlkun og loks er það pólitíski þátturinn.
-
Ákvarðanataka og aðdragandi hennar
8.
Á undirbúningsstigi nýrrar löggjafar innan ESB, er sérfræðingum frá EFTA boðið að taka þátt, nokkurn veginn á jafnréttisgrundvelli, í starfi sérfræðingahópa sem framkvæmdastjórnin skipar. Ætla má að sérfræðingar EFTA taki þátt í starfi u.þ.b. 270 sérfræðingahópa, en sá réttur er tryggður skv. 99. gr. EES-samningsins. Skv. 100. gr. EES-samningsins, er EFTA-löndunum tryggð þátttaka í því nefndarstarfi sem unnið er til stuðnings við framkvæmdastjórnina í starfi sínu, þ.e. við samþykki nýrra laga eða breytingar á eldri lögum.  Þótt lagagrunnurinn sé hér veikari, hefur þátttaka í þessum nefndum, sem eru u.þ.b. 120 talsins, gengið vel, þótt á því séu undantekningar.
9.
Þótt mikið gagn sé af aðgangi að hinum ýmsu nefndum og sérfræðingahópum sem framkvæmdastjórnin skipar, hefur reynslan sýnt að hér er fyrst og fremst um að ræða mikilvæga upplýsingalind og leið til þess að koma á tengslum, en ekki ætti að vanmeta gildi þess. Ef sérfræðingar EFTA hafa faglegan trúverðugleika geta þeir haft nokkur áhrif á gang mála. Þegar kemur að pólitískum málamiðlunum er hins vegar óraunhæft að ætla að þrjú smáríki sem standa utan sambandsins geti haft mikil áhrif,  enda á hin pólitíska umræða sér fyrst og fremst stað innan starfshópa ráðsins, en að þeim hafa EFTA/EES-ríkin ekki aðgang.  Á hinn bóginn er augljóslega svigrúm til þess að bæta skilvirkni í þátttöku EFTA í nefndarstarfi framkvæmdastjórnarinnar með því að skipa háttsetta og hæfa sérfræðinga sem fulltrúa, halda uppi nánum samskiptum við sérfræðinga fyrir fundi, meðan á þeim stendur og að þeim loknum í því skyni að halda upplýsingaleiðum opnum, og með því að gefa gaum að því hversu mikilvægt er að fylgja málum eftir. 

10.
 Skortur á aðgangi að ákvarðanatökuferli ESB var veikleiki EES-samningsins frá upphafi, en ekki var unnt að veita EFTA löndum aðgang að ráði Evrópusambandsins og vinnuhópum þess. Engu að síður hefur samningurinn að geyma ákvæði sem fela í sér viss tækifæri og það er undir EFTA-ríkjunum komið að færa sér þessi tækifæri betur í nyt. Ein leið er að beita oftar ákvæði 89. greinar samningsins sem kveður á um rétt sérhvers samningsaðila til þess að taka upp mál í EES-ráðinu. Einnig mætti nýta betur ákvæði 99. greinar samningsins um stöðugt samráð og upplýsingaskipti. Þetta ákvæði gefur EFTA löndunum tækifæri til þess að koma sjónarmiðum sínum á framfæri við framkvæmdastjórnina, sem kemur þeim áfram til ESB-ráðsins. Málefni sem nú eru rædd ESB-megin mætti taka upp og ræða bæði á vettvangi sameiginlegu EES nefndarinnar og undirnefnda, en þannig gætu EFTA löndin öðlast aukna vitneskju um þær umræður sem í gangi eru innan ESB hverju sinni. Ef frá eru taldar skýrslugjafir framkvæmdastjórnarinnar um stækkunarferlið, er lítið um stefnumótunarviðræður á vettvangi sameiginlegu nefndarinnar og undirnefnda hennar, þótt umfangsmeiri viðræður og skýrslugjafir eigi sér stað á vettvangi vinnuhópanna. 

11.
Á árinu 2000 voru samþykktar innan ESB 228 gerðir sem varða EES. Til samanburðar, lögðu EFTA-löndin fram 15 athugasemdir af sinni hálfu, og af þeim snerist þriðjungur um hvítbækur og grænbækur. Þótt margar af þeim gerðum sem samþykktar voru hafi verið tæknilegir viðaukar við gildandi lög og reglur og því ekki kallað á efnislegar athugasemdir,  er engu að síður svigrúm til þess að halda uppi virkari umsögnum. Þótt athugasemdir frá EFTA ríkjum hafi hugsanlega ekki mikil áhrif á stefnumótun innan ESB, hafa þær í för með sér þann ávinning að við gerð þeirra næst fram samræmd afstaða innan EFTA landanna auk þess að hvetja til pólitískrar umræðu um mikilvæg stefnumál ESB.
12.
Hraði og umfang lagasmíða innan ESB veldur miklu vinnuálagi í ráðuneytum EFTA/EES ríkjanna. Vinnan sem felst í upptöku laga og reglna Evrópusambandsins til þess að halda í við lagasetningu sambandsins innan þeirra tímamarka sem EES-samningurinn gerir ráð fyrir er orðin að óaðskiljanlegum og umfangsmiklum hluta af daglegu starfi ráðuneyta og ríkisstofnana. Áherslan á að taka tímanlega upp lög sem samin eru og samþykkt af öðrum virðist hafa kallað fram vissa þreytu hjá stjórnvöldum í EFTA-löndum. Þessa vinnu verður að auka til þess að viðhalda góðri virkni EES-samningsins. Það er erfitt og viðvarandi verkefni að móta og koma á framfæri sjónarmiðum um stefnumótun ESB og ljóst að það hefur ekki alltaf haft þann forgang innan stjórnkerfa EFTA-ríkjanna sem skyldi. 
-
Túlkun EES-réttar
13.
Annað vandamál er skortur á skýrum skilningi, og jafnvel mistúlkun, á EB-gerðum af hálfu sérfræðinga EFTA. Þetta kemur oft í veg fyrir skjóta upptöku laga og reglna í EES-samninginn.  Reynslan sýnir að þegar EFTA sérfræðingar taka ekki virkan þátt í mótunarferli gerða skerðir það verulega getu þeirra til þess að skilja röksemdafærsluna sem liggur að baki samþykktum reglum og inntak þeirra. Samningaviðræður innan vinnuhópa ráðsins veita fulltrúm Evrópusambandsríkjanna tækifæri til þess að beina spurningum til framkvæmdastjórnarinnar og öðlast þannig mikilvæga vitneskju sem auðveldar innleiðingu í landslög. Sérfræðingar EFTA þurfa að leita ráða hjá kollegum sínum í Evrópusambandinu eða halda sérstaka fundi með starfsfólki framkvæmdastjórnarinnar til þess að skýra suma þætti löggjafar. Þetta getur leitt til verulegra tafa á því að samþykki fáist heima fyrir við við að auka tilteknum EB-gerðum við EES-samninginn. Þessu til viðbótar stendur ákvarðanatökuferlið í ESB oft yfir í 2-3 ár, eða meira, þannig að sérfræðingar sem tóku þátt í mótunarferlinu eru oft horfnir af vettvangi þegar hin nýja tilskipun er tilbúin til upptöku í samninginn.
14.
Þar til fyrir skömmu var framkvæmdastjórnin frekar þolinmóð gagnvart töfum á því að sameiginlega EES-nefndin felldi útistandandi EB-gerðir undir EES-samninginn. Frá því í september árið 2000 hefur afstaðan hins vegar verið mun harðari og byggst á kerfisbundnara eftirliti með framvindu mála í ákvarðanatökuferlinu. Engu að síður verður að viðurkenna að uppbygging stofnanakerfis EES-samningsins, svo og verklagsreglur innan einstakra landa, hljóta óhjákvæmilega að valda töfum. Það ætti að vera takmark að lágmarka þessar tafir. 

15.
Til þess að flýta fyrir upptöku EBgerða verðum við að greina óskir um aðlögun á fyrri stigum og sýna aukin metnað til þess að ljúka umfjöllun um þær í heima fyrir. Eins og málum er háttað nú, eru ákveðin tímamörk um afgreiðslu sérfræðinga, en ekki á undirnefndastigi, þar sem lagt er mat á drög að aðlögunartextum . Þetta mætti bæta með því að setja tímamörk á umfjöllun í undirnefndum.
· Veita verður nægilegt fé og mannafla til stjórnarstofnana til þess að undirbúa og þjálfa sérfræðinga betur áður en þeir hefja þátttöku í fundum á vegum Evrópusambandsins og einnig til þess að halda sambandi eftir fundi til að fá upplýsingar og endurgjöf.
· Setja ætti óformlegar leiðbeiningarreglur um þátttöku af hálfu EFTA í nefndum ESB, þ.m.t. reglur um dreifingu upplýsinga milli sérfræðinga sem þátt taka í ESB-hópum og fulltrúa í nefndarkerfi EFTA.
· "Yfirsýn er forsenda stjórnunar": EFTA verður að fá yfirsýn yfir þátttakendur í nefndum ESB.
· EFTA ríkin ættu að leggja aukna áherslu á virka þátttöku á viðeigandi stigum. Líta ætti svo á að með virkri þátttöku í nefndarstörfum verði til verðmæt þekking í viðkomandi ráðuneytum.
· Til þess að hvetja til stjórnmálaumræðu innan EFTA/EES ríkjanna  ætti að dreifa tillögum framkvæmdastjórnarinnar sem víðast, þ.m.t. til þjóðþinga, aðila á vinnumarkaði og almennings. Á sama tíma ætti ekki að vekja óraunhæfar væntingar um getu til þess að hafa áhrif á þróun tillagna.




· Nýta ætti þau tækifæri betur sem fyrir hendi eru í EES-samningnum , t.d. með því að skila inn fleiri athugasemdum frá EFTA snemma á mótunarferli gerða og með því að efna til stefnuumræðna í sameiginlegu EES-nefndinni. Einnig ætti að kanna aukin tengsl við Evrópusambandsríki sem eru svipaðrar skoðunar og við þing Evrópusambandsins. 
· Samantektir athugasemda EFTA ætti að senda reglulega með tölvupósti til fagrita í Brussels (t.d. Agence Europe og European Report).
· Kanna ætti leiðir til þess að gera EES samninginn meira áberandi innan ESB með námsstefnum og ráðstefnum í samstarfi við sérfræðingahópa. Með slíkum ráðstefnum mætti auka þekkingu viðkomandi aðila innan framkvæmdastjórnarinnar um sérkenni samningsins.
· Setja ætti tímarmörk fyrir mati undirnefndaá beiðnum um aðlaganir .


-
Mikilvægi þess að styrkja stefnuumræður
16.
Eins og fyrr er getið, er EES-samningurinn takmarkaður að því leyti að ekki er gert ráð fyrir þátttöku í stjórnmálaumræðunni sem á sér stað innan ráðherraráðs ESB. Á þeim tíma sem samningaviðræðurnar áttu sér stað var EFTA stoðin samsett úr stærri hópi sem höfðu meira bolmagn til þess að vekja áhuga Evrópusambandsins. Eins og málum er nú háttað hefur ráðið í auknum mæli farið út fyrir hefðbundið hlutverk sitt sem löggjafi með því að taka stóraukinn þátt í mótun og ákvörðun stefnumiða. Ljóst dæmi um þetta er Lissabon ferlið, þar sem komið er fram með ný hugtök á borð við "opnar samræmingaraðferðir". Auk þessa, og að gefnu tilefni, verðum við að viðurkenna að athygli Evrópusambandsins á hinum pólitíska vettvangi beinist fyrst og fremst að stækkunarferlinu og einnig að ýmsum öðrum viðræðum og leiðtogafundum með þriðju ríkjum. Til að bregðast við þessu, ættu EFTA/EES-ríkin að leita leiða til þess að styrkja pólitískar viðræður við ESB. Til þess eru nokkrar leiðir:
17.
Hægt er að sjá fyrir sér að EFTA/EES ríkin geri meira að því að eiga sameiginleg samskipti við framkvæmdastjórn ESB á ráðherra- og sendiherrastigi. Jákvæð reynsla fékkst af heimsóknum til ráðuneytisstjóra heilbrigðis- og neytendamáladeildar og lögfræðideildar framkvæmdastjórnarinnar. Slíkir fundir hafa verið afar gagnlegir og þeim mætti fjölga. 

18.
Andstætt því sem gerist í flestum aðildarríkjum ESB, vekja tillögur um nýja löggjöf í ESB sjaldnast miklar pólitískar umræður í EFTA-ríkjunum. Í ríkjum ESB vekja nýjar tillögur oft virk viðbrögð frá aðilum vinnumarkaðarins, litlum og meðalstórum fyrirtækjum og stjórnmálaflokkum. EFTA-megin komast slíkar umræður yfirleitt á ekki á dagskrá fyrr en ESB-gerðin hefur þegar tekið gildi og þarfnast afgreiðslu til upptöku í EES samninginn. Þessi skortur á almennum áhuga og umræðu getur leitt til þess að ekki verður fyrir hendi nein pólitísk hvatning til þess að skilgreina og skýra þá þjóðarhagsmuni sem í veði eru í stefnumótunarumræðunni innan ESB. Einnig getur orðið flóknara að innleiða "erfiða" eða "pólitískt viðkvæma" ESB-löggjöf ef hinn pólitíski jarðvegur er illa undirbúinn eða ekki er fyrir hendi nauðsynleg þekking á málefnum.
19.
Mikilvægt er að ráðherrar og hátt settir embættismenn taki með virkum hætti þátt í umræðum um stefnumótun innan ESB, þar sem slíkt er forsendan fyrir því að málefni ESB/EES hljóti viðeigandi athygli innan ríkisstjórna og ráðuneyta.  Aukin vitund varðandi ESB-málefni eru einnig nauðsynleg til þess að vekja áhuga og skilning á nauðsyn þess að afla sér þekkingar á stefnumálum Evrópusambandsins og ákvarðanatökuferlinu í stjórnkerfum þjóðríkja. Loks er slík vitund afar gagnleg þegar ráðherrar og hátt settir embættismenn eiga fundi með gagnaðilum innan ESB. 

· Vilji EFTA/EES ríkinvera áhugaverður samstarfsaðili í stefnuumræðum innan ESB, ættu þauað blanda sér með auknum hætti í umræður um þau málefni ESB sem efst eru á baugi hverju sinni. Umræður innan fastanefndarinnar EFTA og undirnefndanna ættu að beinast í auknum mæli að þeim stefnuumræðum sem í gangi eru innan ESB, t.d. þeim málefnum sem eru viðfangsefni ráðsins og vinnuhópa þess. 
· Til þess að hlúa að nánari pólitískum tengslum ætti EFTA að íhuga að eiga frumkvæði að viðburðum sem ESB gæti tekið þátt í. Sérstaka ráðherrafundi EES/EFTA um tiltekin málefni mætti halda í Brussels til þess að greiða fyrir þátttöku af hálfu framkvæmdastjórnar ESB. Einnig mætti skipuleggja óformlegar viðræður við hátt setta embættismenn framkvæmdastjórnarinnar, t.d. hringborðsumræður, morgunverðarfundi o.s.frv.
· Heimsóknir einstakra EFTA/EES ráðherra til Brussels og viðræður við fulltrúa í framkvæmdastjórn Evrópusambandsins eru mikilvægur liður í að vekja aukinn pólitískan áhuga á EES-samningnum.  Mikilvægt er að samræma og undirbúa þessa fundi bæði af hálfu þjóðríkjanna og EFTA. 
· Leggja ætti aukna áherslu á að fagráðherrar taki þátt í óformlegum ráðherrafundum ESB, þar sem niðurstöður slíkra funda rata oft inn í tillögur framkvæmdarstjórnar ESB að lögum og reglum sem varða hið evrópska efnahagssvæði. Þar sem tilvonandi formennskuríki ESB eiga það til að skipuleggja fundi langt fram í tímann, væri gagnlegt að hefja tilraunir til að fá aðgang að þeim svo fljótt sem auðið er.


IV.
FRÁ RÓM TIL NISSU: HVERNIG ER HÆGT AÐ FYLGJAST MEÐ ÞRÓUNINNI?
-
 Breytingar á pólitísku umhverfi: 
20.
Samningaviðræðurnar um EES áttu sér stað í pólitísku umhverfi sem er afar frábrugðið sem nú er, og hefur það líkast til átt ríkan þátt í túlkun samningsins af hálfu ESB á sínum tíma.  EFTA var helsti viðskiptaaðili ESB, með sjö aðildarríki. Fimm þessara ríkja sóttu um aðild að Evrópusambandinu ýmist áður en samningaviðræður hófust eða á meðan á þeim stóð. Með EES-samningnum fengu EFTA/EES-ríkin lagaumhverfi sem veitti þeim aðgang að innri markaði Evrópusambandsins. Margir litu á þetta sem biðleik, og því naut þátttaka EFTA í nefndum, áætlunum og á öðrum vettvangi Evrópusambandsins jákvæðrar afstöðu og velvildar. Í dag er pólitíska umhverfið allt annað. Athyglin beinist nú að öðrum tilvonandi aðildarríkjum. Færri embættismenn framkvæmdastjórnarinnar, jafnvel þeir sem koma frá fyrrum EFTA-ríkjum, muna nú eftir samningaviðræðunum um EES. 

21.
Eins og vikið er að í inngangsorðunum hefur ESB gengið í gegnum mikilvægar breytingar, og samstarfið á ýmsum sviðum hefur magnast. Samningaviðræður um EES samninginn fóru fram á grundvelli Rómarsáttmálans, en gildistaka Maastricht- og Amsterdamsáttmálanna, og brátt Nissasáttmálans, hafa breytt Evrópusambandinu, bæði að inntaki og uppbyggingu. Málefni á borð við myntbandalagið (EMU), sameiginlega utanríkis- og öryggisstefnu (CFSP), evrópska öryggis- og varnarstefnu (ESDP), réttar- og innanríkismál, svo og stofnskráin um grundvallarréttindi, eru allt saman dæmi um að Evrópa stefnir á annað og meira en efnahagssamruna. Þar að auki hafa aukin notkun atkvæðagreiðslu með auknum meirihluta og sameiginleg ákvarðanataka breytt ákvarðanatökuferli ESB. Ef takast á að halda við EES-samningnum til framtíðar kallar það á aðlögun að mikilvægustu breytingunum sem orðið hafa á Evrópusambandinu síðan samningurinn var gerður, en það verður erfitt verkefni. Eftirfarandi leiðir mætti íhuga til þess að takast á við nýjar víddir sem bæst hafa í stofnsamninga Evrópusambandsins síðan 1992.
-
Tæknileg uppfærsla samningsins: Áhugavert, en raunhæft?
22.
Íhuga mætti möguleika á því að ráðast í það verk að uppfæra ákvæði í meginmáls samningsins. Enn á eftir að ganga fullkomlega úr skugga um hvort þetta teljist raunhæfur kostur innan ESB. Þær vísbendingar sem til þessa hafa fengist frá framkvæmdastjórninni hafa verið fremur neikvæðar. Umfang vinnunnar við slíka endurskoðum mætti takmarka, með því að beina athyglinni fyrst og fremst að því að aðlaga samninginn að þróun innan ESB sem tengist afmörkuðum sviðum er varða EES-samninginn, svo sem atvinnumál, félagsmálastefnu og réttar- og innanríkismál. Sjá má fyrir sér nokkurs konar lagahreinsun sem hengja mætti við samninga um stækkun bandalagsins og fullgilda um leið og þá.  Hvað sem öðru líður, ættu EFTA-ríkin að byrja á því að afmarka þau svið þar sem unnt væri að koma við slíkri aðlögun samningsins.  

· Möguleikana á tæknilegri aðlögum samningsins mætti íhuga, en sýna þó varfærni í þeim efnum. Greina ætti þá þætti sem um væri að ræða. 


V.
ÖNNUR MÁLEFNI
-
Hlutverk ESA og mikilvægi þess að viðhalda tveggja stoða kerfinu
23.
Eitt af þeim atriðum sem gerir EES-samninginn einstökan í þjóðréttarlegu samhengi er hversu flókið og þróað stofnanakerfi samningsins er. Þetta kerfi tryggir að framkvæmd samningsins gangi snurðulaust og að einstaklingar njóti mikilvægra réttinda sem m.a. eru tryggð með eftirliti dómstóla. Að hræra í stofnkerfi EES-samningsins gætti leitt til lagalegs ójafnvægis milli aðstæðna í aðildarríkjum ESB og EFTA/EES-ríkjunum, sem væri til baga fyrir bæði einstaklinga og fyrirtæki. Hlutverk ESA og hins svonefnda tveggja stoða kerfis eru pólitískur og stjórnskipulegur hornsteinn EES-samningsins og forsenda þess að samningurinn njóti stuðnings í EFTA-ríkjunum. Hvers kyns frávik frá tveggja stoða kerfinu geta haft í för með sér mikla áhættu og þarf því að gaumgæfa vandlega, , og einungis samþykkja ef fyrir því eru góð rök. Jafnvel EFTA megin er embættismönnum á sérfræðingastigi ekki nægilega ljóst hversu mikilvægt þetta kerfi er og hversu áhættusamt að víkja frá því  Stofna ætti til umræðna á háu stigi til að fjalla um hvers kyns frávik af þessu tagi. EFTA ríkin innan EES verða að leitast við að hrinda öllum tilraunum til að grafa undan meginkerfi samningsins. 

24.
 Framkvæmdastjórnin dró nýlega í efa vald ESA, t.a.m. í málum sem varða gagnkvæma viðurkenningu prófskírteina.  Öllum slíkum tilraunum ætti að hafna mjög ákveðið.  Það er forgangsmál að ESA viðhaldi nánu samstarfi við framkvæmdastjórnina, og aðildarríkin ættu að tryggja að ESA búi yfir nægilegum mannafla og fjármunum til þess að sinna starfi sínu. EFTA/EES-ríkin verða að gera sér ljóst að áframhaldandi virkni EES-samningsins og stofnanakerfis hans veltur að verulegu leyti á getu EFTA/EES-ríkjanna til þess að efna skyldur sínar samkvæmt honum.
· Hlutverk EFTA dómstólsins
25.
EFTA dómstóllinn tryggir nauðsynlegt dómstólaeftirlit. Þótt fá mál hafi komið til kasta dómstólsins, hefur hann engu að síður gegnt hlutverki sínu. Engin frávik hafa orðið milli Evrópudómstólsins og EFTA-dómstólsins.
-
Stækkun
26.
Stækkun Evrópusambandsins er gríðarlegt tækifæri fyrir EFTA/EES-ríkin til þess að hljóta aðgang að stækkuðum innri markaði og standa þar jafnfætis samkeppnisaðilum innan ESB. Ísland og Noregur hafa lýst yfir að bæði lönd fagni frjálsri ferð fólks innan Evrópska efnahagssvæðisins í heild þegar í stað eftir stækkunina. Lögfræðingar beggja megin eru um þessar mundir að kanna lögfræðileg útfærsluatriði sem tengjast samtímis stækkun ESB og EES. Að ná fram skilningi á sjónarmiðum EFTA í Evrópusambandi sem samanstendur af 27 ríkjum verður ögrandi verkefni. Vilji ESB til þess að samþykkja óskir um aðlögun á lögum og reglum ESB sem heyra undir EES-samninginn hefur minnkað síðan stækkunarferlið hófst. Við það bætist að eftir því sem verðandi aðildarríki ljúka aðlögunarferlum sínum og samningaviðræðum krefjast þau einnig aðgangs að nefndarfundum sem varða málefni þeirra. Þessi staðreynd hefur neytt framkvæmdastjórnina til þess að gera skýrari greinarmun á aðildarríkjum og ríkjum sem ekki eru aðildarríki, og er ekki víst að það komi sér alltaf vel fyrir EFTA-ríkin. Þegar allt þetta er haft í huga, ættu EFTA ríkin innan EES að beina kröftum sínum að því að koma á nánari tengslum og betri skilningi við tilvonandi aðildarríki. 

27.
Stækkun ESB um 10-15 ríki gæti einnig gert framkvæmd EES-samningsins flóknari, einkum þegar kemur að því að hafa áhrif á ESB. Það gæti orðið erfiðara að ná fram samkomulagi um breytingar á gerðum Evrópusambandsins. Það verður því ekki einfalt mál að eiga við Evrópusamband sem samanstendur af 27 ríkjum. 

-
Þörfin fyrir aukið gegnsæi
28.
Ráð Evrópusambandsins og þingið tóku nýlega stefnumarkandi ákvörðun um aðgengi að skjölum. Aðrar meiri háttar alþjóðastofnanir (t.d. Alþjóðaviðskiptastofnunin og OECD) hafa einnig markað sér nákvæma og víðtæka stefnu varðandi gegnsæi og aðgengi að skjölum. Aðgengi að skjölum á heimasíðum hinna ýmsu stofnana ESB hefur aukist verulega á undanförnum árum. Til dæmis eru birtar á heimasíðu framkvæmdastjórnarinnar dagskrár funda í starfshópum ráðsins, og á heimasíðu Evrópuþingsins eru birtar fundargerðir nefndarfunda og vitnaleiðslna. EFTA-megin er sams konar endurskoðun í undirbúningi. Tillaga verður lögð fyrir fastanefnd EFTA-ríkjanna og EFTA ráðsins í Genf innan skamms.
· Endurskoðun leiðbeinandi reglna um aðgang að EFTA skjölum ætti að ljúka í nánustu framtíð.

VI.
ÞING EVRÓPUSAMBANDSINS OG AÐILAR VINNUMARKAÐARINS: NÝ VIÐFANGSEFNI OG TÆKIFÆRI
29.
Aukið hlutverk Evrópuþingsins í ákvarðanatökuferli ESB mun í sumum tilvikun lengja ferlið. Hins vegar veita opnar og gegnsæar starfsaðferðir þingsins aukið tækifæri til þess að koma sjónarmiðum EFTA á framfæri við ESB.
30.
Að því er varðar EFTA-ríkin innan EES, felst í Evrópuþinginu tækifæri til þess að afla upplýsinga og taka þátt í viðræðum og stefnumótunarumræðum. Í þessu sambandi má nefna boð til íslenskra þingmanna um að sækja nefndarfundi sem sérfræðingar og láta þar í ljós sjónarmið sín og veita verðmæta ráðfjöf um framtíðar fiskveiðistefnu ESB. Þetta verða EFTA-ríkin að notfæra sér til hins ítrasta. Endurskoða verður núgildandi áætlun um sameiginlegt frumkvæði gagnvart Evrópuþinginu og koma á kerfisbundinni miðlun athugasemda EFTA til viðeigandi stofnana þingsins. 

31.
Með það fyrir augum að vekja aukna athygli á þeirri Evrópustefnu sem nú er uppi meðal EFTA-ríkja, væri gagnlegt að hvetja þingmenn innan EFTA til að dýpka samstarf sitt við kollega sína á Evrópuþinginu. Einnig mætti hvetja þingmenn þjóðþinga til þess að færa sér betur í nyt pólitísk tengsl sín inn í samevrópsk þingmannasamtök. Loks mætti kanna leiðir til þess að þingmenn sem sitja í þingnefndum er fjalla ekki að jafnaði um utanríkismál komi í auknum mæli að umræðunni um Evrópumál.

-
Tengsl milli aðila á vinnumarkaði
32.
Auk víðtækari aðkomu að ákvarðanatöku af hálfu Evrópuþingsins, hefur Evrópusambandið komið á umfangsmiklum tveggja laga umræðuvettvangi um samfélagsmál þar sem aðilar á vinnumarkaði hafa rétt til þess að gera tillögur og taka þátt í samningaviðræðum um nýja lagasetningu. Annars vegar er um að ræða þverfaglega umræðu milli Evrópusambands verkalýðsfélaga (ETUC) og Samtaka evrópskra iðn- og atvinnurekenda (UNICE), sem EFTA-ríkin innan EES hafa aðgang að sem fullgildir meðlimir, en hins vegar er um að ræða umræðu innan  atvinnugreina, þar sem fulltrúar frá EFTA-ríkjum geta tekið þátt ef þeir eru til þess valdir af evrópskum regnhlífarsamtökum sínum. Afar brýnt er að stuðla að nánari tengslum milli aðila á vinnumarkaði innan EFTA, ESB og ríkjanna sem eru að sækja um aðild að ESB, bæði til þess að tryggja virka þátttöku aðila vinnumarkaðarins og eins til þess að kynna samninginn um hið evrópska efnahagssvæði meðal framtíðaraðildarríkja ESB. 

· Stuðla að og, eftir því sem við á, veita auknu fé til þingmanna og stjórnmálahópa og greiða með öðrum hætti fyrir því að þeir geti myndað nánari tengsl við gagnaðila sína á Evrópuþinginu. 

· Að kortleggja með kerfisbundnum hætti þá möguleika sem tiltækir eru EFTA-ríkjunum til þess að hafa áhrif á Evrópuþingið og afla þaðan upplýsinga sem að gagni geta komið í innri stefnumótunarumræðum EFTA. 

· Sameiginlegar aðgerðir EFTA-ríkja innan EES gegnvart mikilvægum þingmönnum á Evrópuþinginu, sem starfa á sviðum er varða EES, s.s. nefndarformenn og skýrslugjafa.
· Styðja tilraunir aðila vinnumarkaðarins innan EFTA-ríkja á evrópska efnahagssvæðinu til þess að hafa áhrif á stefnumótun ESB og auka þekkingu á Evrópusamstarfi innan EFTA-ríka á EES.


* * * * * *
� Hér er ekki fjallað um myntsameininguna, Evrópusamstarf í öryggis- og varnarmálum eða sameiginlegu utanríkis- og öryggismálastefnu ESB. 






